
Uunga siunnersuut: Inatsisartut aalajangiiffigisassatut siunnersuut, Naalakkersuisut 

peqquneqassasut neqerooruteqartarnermut inatsimmut allannguutissanik 

siunnersuuteqarnissaannik, sanaartornermi suliallit nunatta pissarititaanik atuinissamik 

kissaateqartut tapersersorneqarnissaat siunertaralugu. 
(Inatsisartunut ilaasortat: Aqqaluaq B. Egede, Inuit Ataqatigiit aammalu Per Rosing-Petersen, 

Partii Naleraq) 

 

Siunnersuutip aappassaaneerneqarneranut  

 

Sanaartornermut ataatsimiititaliap 

 

ISUMALIUTISSIISSUTAA 

 
 

Suliarineqarnerani Ataatsimiititaliaq ukuninnga inuttaqarpoq: 

 

Inatsisartunut ilaasortaq Anders Olsen, Siumut, Siulittaasoq 

Inatsisartunut ilaasortaq Kalistat Lund, Inuit Ataqatigiit, Siulittaasup tullia 

Inatsisartunut ilaasortaq Jens-Erik Kirkegaard, Siumut 

Inatsisartunut ilaasortaq Ane Hansen, Inuit Ataqatigiit 

Inatsisartunut ilaasortaq Justus Hansen, Demokraatit 

 

 

UPA 2016-ip nalaani ull. 21. april siullermeerereernermi siunnersuut Ataatsimiititaliap 

misissorpaa. 

 

Siunnersuutip imaa siunertaalu 

Siunnersuummi siunertarineqarpoq, sanaartornermi atortussianik Kalaallit Nunaanni 

suliarineqarsimasunik pisisarnissap siunissami sanaartornermi isumannaarnissaa. 

 

Siunnersuutip Inatsisartuni siullermeerneqarnera 

Sanaartornermut atortussianik Kalaallit Nunaanneersunik annertunerusumik atugaqarnissamut 

siunertap isumannaarneqarnissaanik isuma nalinginnaasumik isumaqatiginartinneqarpoq. 

Taamaattorli tamanna neqeroortarnermik inatsisip allanngortinneratigut pissanersoq 

isumaqatigiinngissutaavoq, taamaattumillu Ataatsimiititaliamut suliassanngortinneqarpoq. 

 

Saaffiginnissutit 

Ull. 22. april Ataatsimiititaliaq siunnersuut pillugu siunnersuuteqartumit Per Rosing 

Petersenimit saaffiginnissummik tigusaqarpoq, taassumallu nassiuppaa nalunaarusiaq 

Sikublocki pillugu inuiaqatigiinni aningaasaqarnermut tunngassuteqartoq. Nalunaarusiaq 

2003-meersuuvoq, danskisullu taamaallaat pissarsiassaalluni, taamaattumillu 

Ataatsimiititaliap taanna annertunerusumik matumani samminianngilaa.    

 

Ataatsimiititaliap siunnersuummik suliaqarnera 

Siunnersuut saqqummiunneqartoq Ataatsimiititaliap isummersorfigisimavaa. 

Ataatsimiititaliap paasivaa, neqeroortarnermi inatsisikkut taamaallaat pineqartoq 

sanaartortumut kiffartuussinermik pisiaqartarneq, tassanilu salliutinneqanngitsut 

sanaartornermut atortussianik pisineq.  

 

Taamaalilluni Ataatsimiititaliaq Naalakkersuisutulli isumaqarpoq, sanaartornermut 

atortussianik Kalaallit Nunaanneersunik atuinermi atuinermut kaammattorneqarnermullu 

malittarisassaqartitsineq allatigut aaqqissuulluarneqarsinnaasoq 

 

Tamanna tunngavigalugu Ataatsimiititaliaq allannguutissatut siunnersuuteqarusuppoq. 

 

Kiisalu Ataatsimiititaliaq isumaqarpoq, inatsisiliorneq mianersuuttariaqartoq, tamannami 

immaqa unammilleqatigiinnerup equngalerneranik kinguneqarsinnaammat, taamaalillunilu 

pisariaqanngitsumik sanaartornermut atortussianik akisunerusunik pisisoqartalerluni, 

tamannalu aamma m2-nik ikinnerusunik sanaartortitsilernermik kinguneqarsinnaavoq, naak 

allanik periarfissaqaraluartoq. 

 

Ataatsimiititaliattaaq maluginiarpaa, kommunit arlallit pilersaarutaanni atortussiat 

uumassusilinneersut atorneqarnerat tunngavigineqartartoq, atortussianillu 

uumassuseqanngitsuneersunik atuineq toqqaannartumik inerteqqutaasartoq. Tassunga 

atatillugu Ataatsimiititaliap kaammattuutigerusuppaa, siunissami kommunit pilersaarutaanni 

atortussiat attanneqarsinnaasut amerlanerusut atorneqarnissaannut kaammattuisoqassasoq. 

Aammattaaq Ataatsimiititaliap iluarisimaarpaa, sanaartornerni arlaqartuni akissaajaatit 

sanaartukkat qanoq sivisutigisumik atasinnaanerat tunngavigalugu naatsorsorneqartarmata, 

tassanilu salliutinneqartaratik sanaartukkap napparnerani akissaajaatit, tassuunarpiakkummi 

atortussiat attanneqarsinnaasut atornissaannut kaammattuisoqarsinnaammat, soorlu najukkami 

ujaqqat suliareqqaakkat/qiperukkat aamma betonimik kuisat atorneqarnerisigut.     

 

Siunnersuutip aningaasatigut kingunissai. 

Siunnersuutip tunngavilersuutitaani aalajangiiffigisassatut siunnersuutip piviusunngornerani 

aningaasatigut allaffissornikkullu kingunissai allaaserineqassasut Inatsisartut Suleriaasianni § 

33, imm. 1-mi allassimavoq.  

 

Ataatsimiititaliap paasivaa, tamanna naapertorlugu siunnersuutip piviusunngornerani 

aningaasatigut kingunissai tassani taaneqarsimasut, taamaalillunilu nalilerneqarluni 

inatsimmik allannguineq sulisup ukiup affaanik sulineranik siunnersuutigineqartut 

naleqassasoq. Tamatumunnga atatillugu naliliineq qularutigissallugu Ataatsimiititaliaq 

pissutissaqanngilaq. 

 

 

 

 

 

Ataatsimiititaliap inassutai 

 

Sanaartornermut ataatsimiititaliap isumaqatigiittup tamanna tunngavigalugu 

allannguutissatut siunnersuut una saqqummiutissavaa:   

 

Sanaartornermut atortussiaatit Kalaallit Nunaanneersut atorneqarnerunissaannut 

immikkut inatsisiliorneq aqqutigalugu periarfissanik misissuinermik UPA 2017-imut 

Naalakkersuisut saqqummiussinissaannut Inatsisartut aalajangiiffigisassaattut 

siunnersuut.  

 

 

 

 

Taamatut oqaaseqarluni isumaliutissiissummilu allassimasutut paasinnilluni Ataatsimiititaliap 

siunnersuut aappassaaniigassanngortippaa. 

 

 

 
 
 

 
 

 
 

 
 

 
Anders Olsen, Siulittaasoq 

Siulittaasup tullia 

